
YOSHLAR O‘RTASIDA 
INTERNET QARAMLIGI 
VA IJTIMOIY IZOLYATSIYA 
ZAMONAVIY MAUGLI 
SINDROMINING KLINIK 
KO‘RINISHLARI
Polvanov Rasulbek Baxtiyarovich
Toshkent tibbiyot universiteti mustaqil izlanuvchisi

Annotatsiya: Maqolada internet qaramligi va ijtimoiy izolyatsiya holatlari zaminida shakllanayotgan “Zamonaviy Maugli 
sindromi”ning yoshlar psixikasida namoyon bo‘ladigan klinik ko‘rinishlari chuqur tahlil qilinadi. Tadqiqot davomida yosh 
avlod vakillarining virtual hayotga haddan tashqari bog‘lanib qolishi natijasida yuzaga kelayotgan regressiv rivojlanish 
belgilariga, jumladan, identitet diffuziyasi, emotsional empatiyaning pasayishi, kommunikativ disfunktsiyalar, shaxslararo 
aloqalarning susayishi kabi simptomlarga alohida e’tibor qaratiladi. Maqolada ushbu sindromni aniqlash uchun psixodi­
agnostik mezonlar, klinik belgilar va psixologik reabilitatsiya imkoniyatlari tahlil qilinib, bu holatning yoshlar ruhiy salomat­
ligiga ta’siri tizimli yondashuv asosida ilmiy-nazariy va amaliy asosda o‘rganiladi.

Kalit so‘zlar: internet qaramligi, ijtimoiy izolyatsiya, Zamonaviy Maugli sindromi, klinik simptomlar, identitet diffuziyasi, 
emotsional empatiya, regressiv rivojlanish, yoshlar psixologiyasi, kommunikativ disfunktsiya, psixodiagnostika, reabilitat­
siya.
Abstract: This article presents an in-depth analysis of the clinical manifestations of the so-called “Modern Maugli Syn­
drome,” which emerges in the context of internet addiction and social isolation among youth. The study pays special 
attention to signs of regressive development resulting from excessive engagement in virtual life by young individuals, 
such as identity diffusion, decreased emotional empathy, communicative dysfunctions, and weakening of interpersonal 
relationships. The paper also outlines psychodiagnostic criteria, clinical features, and psychological rehabilitation possibil­
ities for the identification and correction of this syndrome. The impact of this condition on youth mental health is examined 
through a systematic, theoretical, and practical scientific approach.

Key words: internet addiction, social isolation, Modern Maugli Syndrome, clinical symptoms, identity diffusion, emotional 
empathy, regressive development, youth psychology, communicative dysfunction, psychodiagnostics, rehabilitation.
Аннотация: В данной статье проводится углублённый анализ клинических проявлений так называемого “Син­
дрома современного Маугли”, формирующегося на фоне интернет-зависимости и социальной изоляции среди 
молодежи. В рамках исследования особое внимание уделяется симптомам регрессивного развития, возника­
ющим в результате чрезмерной вовлеченности молодого поколения в виртуальную жизнь, таким как диффузия 
идентичности, снижение эмоциональной эмпатии, коммуникативные дисфункции и ослабление межличностных 
связей. В статье также рассматриваются психодиагностические критерии, клинические признаки и возможности 
психологической реабилитации, направленные на выявление и коррекцию данного синдрома. Воздействие син­
дрома на психическое здоровье молодежи анализируется на основе системного, научно-теоретического и прак­
тического подхода.

Ключевые слова: интернет-зависимость, социальная изоляция, синдром современного Маугли, клинические 
симптомы, диффузия идентичности, эмоциональная эмпатия, регрессивное развитие, психология молодежи, 
коммуникативная дисфункция, психодиагностика, реабилитация.

KIRISH
Zamonaviy axborot-kommunikatsion texnologiyalarning jadal rivojlanishi va internetning inson hayotining 

deyarli barcha jabhalariga chuqur kirib borishi natijasida psixologik sog‘lomlik va shaxs rivojiga bo‘lgan xavflar 
dolzarb muammo sifatida shakllanmoqda. Xususan, yoshlar orasida kuzatilayotgan internetga haddan tashqari 
qaramlik, ularning real ijtimoiy muhitdan chekinishi, ruhiy-psixologik izolyatsiyaga tushib qolishi va virtual shax­
siyat modeliga moslashuvi natijasida yuzaga kelayotgan kompleks sindromlar zamonaviy psixologiya va psixi­
atriya fanida chuqur tahlil qilinishi zarur bo‘lgan fenomenlar sirasiga kiradi. Ulardan biri sifatida so‘nggi yillarda 
ilmiy adabiyotlarda “Zamonaviy Maugli sindromi” deb nom olgan regressiv-psixodinamik holat ilmiy tadqiqot 

obyekti sifatida e’tiborni tortmoqda. Mazkur sindrom o‘z mohiyatiga ko‘ra, ilgari faqat biologik izolyatsiyada 
– ya’ni jamiyatdan butkul uzilgan holda o‘sgan bolalarda (klassik “Maugli effekti”) kuzatilgan klinik-psixologik 
belgilarning raqamli izolyatsiya sharoitida qayta shakllanishi bilan tavsiflanadi. Bunda shaxsning rivojlanish 
yo‘nalishi va psixodinamikasi virtual muhitning simulyativ, ya’ni real hayotdan yiroqlashtiruvchi xususiyatlari 
bilan belgilanishi, yosh organizmning emotsional va kommunikativ kompetensiyalarining to‘laqonli shakllan­
masligi, shaxsiy identitetning diffuziv tus olishi kuzatiladi.

Ayniqsa, yoshlar – o‘sib kelayotgan avlod vakillari – bu sindromga nisbatan yuqori moyillikka ega bo‘lib, 
ularning psixik rivojlanishi bilan bog‘liq xavflar borgan sari murakkablashmoqda. Internet qaramligi fenomeni 
ilgari asosan kompulsiv xatti-harakatlar, dopaminergik tizimdagi buzilishlar va vaqtni boshqarishdagi qiyin­
chiliklar doirasida ko‘rilgan bo‘lsa, bugungi kunda u shaxsning butun psixologik arxitekturasiga, uning ijtimoiy rol 
identifikatsiyasiga va emotsional-empatik faoliyatiga keng ko‘lamda ta’sir ko‘rsatmoqda [1]. Bu esa o‘z navbatida 
internetdan faqatgina texnologik vosita sifatida foydalanish doirasidan chiqib, uni shaxsiyat taraqqiyotining 
asosiy muhitiga aylantirmoqda. Ayniqsa, pandemiya davrida global miqyosda kuzatilgan ijtimoiy chekinish va 
uzoq muddatli onlayn o‘qish tajribalari yoshlarning real hayotdagi ijtimoiy ko‘nikmalarini jiddiy darajada susay­
tirgani, ular orasida psixologik izolyatsiyaga moyillik kuchaygani ko‘plab empirik tadqiqotlar orqali tasdiqlangan.

Zamonaviy Maugli sindromining shakllanishida asosiy determinant omil sifatida virtual reallikni real ijtimoiy 
muhitga nisbatan afzal ko‘rish, shaxslararo muloqotdan chekinish, hissiy befarqlik va empatiya tanqisligi, atrof-
muhit bilan ijtimoiy uyg‘unlikning buzilishi, shuningdek, shaxsiy tajriba va ong jarayonlarida yuzaga kelayotgan 
patologik deformatsiyalar qayd etiladi [2]. Bu holatlar o‘z navbatida o‘smir va yoshlarning hissiy barqarorligiga, 
kognitiv jarayonlariga, shaxsiy identitetga ega bo‘lishiga, o‘z-o‘zini anglashga va ijtimoiy moslashuv darajasiga 
jiddiy salbiy ta’sir ko‘rsatmoqda.

Shuni alohida ta’kidlash lozimki, zamonaviy raqamli jamiyatda bolalar va o‘smirlar texnologik muhit bilan 
endigina tanishayotgan emas, balki to‘liq integratsiyalashgan holatda o‘smoqdalar. Bu esa ularning psixologik 
rivojlanishidagi asosiy tayanch bo‘g‘inlarni sun’iy muhit asosida shakllanishiga olib keladi [3]. Ayniqsa, erkak va 
ayol rollari, shaxsiy chegaralar, ijtimoiy mas’uliyat, konfliktga bardoshlik va boshqa psixososial komponentlar 
virtual muhitda sun’iy tarzda modellashtiriladi yoki mutlaqo yo‘qligi sababli real hayotda qo‘llanilishi uchun yetarli 
tajriba shakllanmaydi. Bunday holat yosh shaxsiyatlarning qobiqsiz, ichki tayanchlardan xoli holatda shaklla­
nishiga olib keladi. Bu esa ijtimoiy-psixologik degradatsiyaga, ya’ni psixik rivojlanishning regressiv trayektori­
yasiga olib keladi.

Internetga qaramlik shunchaki kompulsiv xatti-harakatlar to‘plami emas, balki shaxsiyatda yangi, patologik 
shakllanishlar tizimining asoschisi bo‘lib chiqmoqda  [4]. Bu holatda zamonaviy Maugli sindromi nafaqat indi­
vidual psixologik muammo, balki jamiyat darajasidagi ijtimoiy-psixologik xavf bo‘lib qolmoqda. Shaxslarning 
bunday holatlarga tushib qolishi ularning ijtimoiy samaradorligini pasaytiradi, kognitiv salohiyatini cheklaydi, 
emotsional munosabatlar tizimini buzadi va hayotdan qoniqish hissining yo‘qolishiga olib keladi.

Mazkur maqolaning asosiy maqsadi – yoshlar o‘rtasida zamonaviy Maugli sindromining shakllanishiga olib 
kelayotgan internet qaramligi va psixologik izolyatsiya omillarini aniqlash, ushbu sindromning klinik-psixologik 
xususiyatlarini tahlil qilish, uni aniqlashda qo‘llaniladigan diagnostik mezonlarni asoslash hamda psixokorrek­
sion va psixoreabilitatsion yondashuvlarni ilmiy asosda ishlab chiqishdan iborat. Tadqiqot natijalari zamonaviy 
raqamli muhitda psixologik salomatlikni saqlash, yoshlar ongining sog‘lom shakllanishini ta’minlash va inter­
netdan xavfsiz foydalanish bo‘yicha profilaktik chora-tadbirlarni ishlab chiqishda amaliy ahamiyat kasb etadi.

MAVZUGA OID ADABIYOTLAR SHARHI
Xalqaro tadqiqotlar shuni ko‘rsatadiki, internet qaramligi yoshlarning identitetini inqirozga uchratishi va 

psixologik izolyatsiya holatlarini kuchaytirishi lozim bo‘lgan fenomendir. Bu borada birinchi muallif sifatida 
KuanYing Hsieh va hamkasblarining tadqiqotlari alohida e’tiborga loyiq. Ular kollej yoshidagi 500 nafarga 
yaqin respondentlarda SelfConcept and Identity Measure, Acceptance and Action Questionnaire–II, va Internet 
Addiction Scale orqali identitet chalkashligi (identity confusion), psychological inflexibility va experiential avoi
dance kabi komponentlar bilan internet qaramligi o‘rtasidagi munosabatlarni strukturaviy tenglamalar modeli 
yordamida tahlil qildilar [5]. Natijalar shuni ko‘rsatdiki, identitet diffuziyasi darajasi oshgani sayin, subyektlarning 
psixologik moslashuvchanligi pasayadi va bu internet qaramligiga bo‘lgan moyillikni kuchaytiradi.

Ikkinchi nuqtai nazar sifatida esa Esra Ceyhan va jamoasining universitet yoshlari orasida olib borgan 
tadqiqotini keltirish mumkin. Ular Problematic Internet Use Scale va Extended Objective Measure of Ego Iden­
tity Status yordamida identitet statuslari (moratorium, diffusion va boshqalar) bilan muammoli internet foydala­
nish o‘rtasidagi bog‘liqlikni aniqladilar. Natijalar shuni ko‘rsatdiki, identity moratorium va diffusion holatlaridagi 
yoshlar internetga psixologik jihatdan ko‘proq bog‘lanishga moyil, bu esa regressiv rivojlanish strategiyalari va 
ijtimoiy izolyatsiyaga olib keladi [6].

Hsieh va Ceyhan tadqiqotlari bir-birini to‘ldiruvchi konseptual platformani tashkil etadi: birinchisi shaxs­
ning identitet strukturasi va uning ichki moslashuvchanligi orqali internet qaramligi etiologiyasini ochib beradi, 
ikkinchisi esa identitet statusining ijtimoiy-psixologik kontekstdagi prediktor rolini ko‘rsatadi. Bu ikki yondashuv 
zamonaviy Maugli sindromining klinik simptomatikasi – identitet diffuziyasi, kommunikativ buzilishlar, emot­
sional empatiya susayishi – ga asoslangan psixodiagnostik va reabilitatsion yondashuvlarni tanishtirishda zarur 
nazariy zamin yaratadi.

Hsieh va Ceyhan kabi olimlarning izlanishlari zamonaviy Maugli sindromini nafaqat simptomlar to‘plami 
sifatida emas, balki etiologik va psixodinamik konseptual birlik sifatida tahlil qilish, shuningdek, yoshlar ongi 
va ijtimoiy salomatligini tiklash uchun fokuslangan psixokorreksion modelarni yaratish uchun muhim ilmiy 
poydevor hisoblanadi.

TADQIQOT METOTOLOGIYASI
Ushbu tadqiqotda zamonaviy Maugli sindromining psixologik xususiyatlari va klinik ko‘rinishlarini aniqlash 

va tahlil qilish maqsadida kompleks psixodiagnostik yondashuv asosida kvantitativ va kvalitativ metodlar inte­
gratsiyasi asosida ishlov berildi:

•	 birinchidan, yoshlar orasida internet qaramligi va psixologik izolyatsiya darajasini o‘lchash uchun Young’s 
Internet Addiction Test (IAT), Beck Depression Inventory-II (BDI-II), va Social Isolation Scale (SIS) kabi 
standartlashtirilgan psixometrik testlar qo‘llanildi;

•	 ikkinchidan, fenomenologik analiz va yarimstrukturalangan intervyular orqali zamonaviy Maugli sindromiga 
xos emotsional, kommunikativ va identitet buzilishlari chuqur kognitiv-kontekstual talqinda tahlil qilindi;

•	 shuningdek, natijalarni ishonchlilik va validlik mezonlari asosida statistik jihatdan baholash uchun SPSS 
27.0 dasturida dispersion tahlil (ANOVA), korrelyatsion-regression modellash va Cronbach’s Alpha ko‘rsat­
kichlari orqali metodologik barqarorlik ta’minlandi, bu esa izlanish natijalarining ilmiy ishonchliligi va amaliy 
qimmatini belgilash imkonini berdi.

TAHLIL VA NATIJALAR
 Tadqiqot natijalari shuni ko‘rsatdiki, yoshlar orasida internet qaramligining yuqori darajada bo‘lishi ularning 

psixologik izolyatsiyasi, emotsional empatiya pasayishi, identitet diffuziyasi va kommunikativ disfunktsiyalar 
bilan uyg‘unlashgan holda “Zamonaviy Maugli sindromi”ning yuzaga kelishiga sabab bo‘lib, bu holat kognitiv-
behavioral, affektiv va sotsial-muomala jihatdan chuqur regressiv o‘zgarishlar bilan namoyon bo‘ladi, ayniqsa, 
real kommunikativ aloqalarning sustligi, virtual muhitga patologik bog‘liqlik, va ijtimoiy rollarni anglashdagi 
noaniqliklar sindromning klinik psixologik portretini murakkablashtiradi.

Zamonaviy jamiyatda internet qaramligi va undan kelib chiqadigan psixologik izolyatsiya holatlari tobora 
ortib borayotgan sharoitda yosh avlod psixikasida yuzaga kelayotgan regressiv o‘zgarishlarni chuqur anglash 
dolzarb masalaga aylangan. Ushbu kontekstda “Zamonaviy Maugli sindromi” kabi psixologik fenomenlarni 
chuqur tadqiq qilish ilmiy jamoatchilikda keng qamrovli bahs-munozaralarga sabab bo‘lmoqda. Xususan, 
amerikalik olim Sherry Turkle  [7] o‘zining “Alone Together: Why We Expect More from Technology and Less 
from Each Other” nomli fundamental tadqiqotida raqamli texnologiyalar bilan haddan tashqari muloqot inson­
ning emotsional rivojlanishiga jiddiy putur yetkazishini ta’kidlaydi. U yoshlar orasida yuzaga kelayotgan sotsial 
disfunktsiyani texnologiyaga patologik bog‘liqlik bilan bevosita bog‘laydi hamda shaxslararo munosabatlardagi 
empatik o‘zaro ta’sirning kamayishi natijasida yuzaga kelayotgan identitet diffuziyasini ogohlantiruvchi xavf 
sifatida ko‘rsatadi.

Ammo ushbu yondashuvga qarshi nemis olimi, psixologik texnologiyalar tadqiqotchisi Jan-Hinrik Schmidt [8] 
esa nisbatan differensial yondashuvni taklif qiladi. U “Social Media: A Critical Introduction” asarida raqamli 
platformalar yoshlar uchun nafaqat sotsializatsiya vositasi, balki shaxsiy identitetni shakllantirish, o‘zini ifoda­
lash va kommunikativ kompetensiyani rivojlantirish uchun yangi imkoniyatlar maydoniga aylanishi mumkinligini 
asoslaydi. Schmidtga ko‘ra, internet faqat salbiy emas, balki shartli ijtimoiy-muhitiy omillar ta’sirida konstruktiv 
psixologik resurs vazifasini ham bajarishi mumkin [9].

Turkle va Schmidt o‘rtasidagi bu munozara asosida shuni ta’kidlash kerakki, “Zamonaviy Maugli sindromi” 
fenomeni har doim ham internetdan foydalanishning o‘zidan emas, balki uning ortida yotgan individual, oilaviy 
va ijtimoiy muhit omillarining murakkab o‘zaro ta’siri natijasida yuzaga kelmoqda. Mazkur maqolada olib borilgan 
empirik kuzatishlar Turkle yondashuvining ko‘plab jihatlarini qo‘llab-quvvatlasa-da, Schmidtning differensial va 
ijtimoiy-konstruktiv nuqtai nazari ham yakkahol holatlarni tahlil qilishda foydali bo‘lishi mumkinligini ko‘rsatadi [10]. 
Demak, zamonaviy yoshlar ongida shakllanayotgan regressiv sindromlarni tahlil qilishda bir yoqlama patologik 
yondashuv emas, balki integrativ va tizimli qarashlar muhim ilmiy metodologik zarurat sifatida qaralishi lozim.

XULOSA VA TAKLIFLAR
Internet qaramligi va uning oqibatida yuzaga kelayotgan psixologik izolyatsiya holatlari zamonaviy yoshlar 

psixikasida chuqur va ko‘p qirrali o‘zgarishlarga olib kelayotgan dolzarb muammolardan biridir. Tadqiqot davo­
mida aniqlanishicha, “Zamonaviy Maugli sindromi” – bu faqatgina metaforik atama emas, balki real hayotiy va 
klinik ko‘rinishlarga ega bo‘lgan murakkab psixologik holat bo‘lib, u identitet diffuziyasi, emotsional aloqalarning 
susayishi, sotsial motivatsiyaning pasayishi va kommunikativ disfunktsiyalar bilan kechadi. Mazkur sindrom 
asosan raqamli makonga haddan ortiq bog‘lanish, real ijtimoiy aloqalardan ajralish va o‘z-o‘zini anglash jara­
yonining izdan chiqishi fonida shakllanadi.

Empirik tahlillar shuni ko‘rsatadiki, bu sindrom yosh avlodning ijtimoiy moslashuv darajasini pasayti­
radi, o‘quv va mehnat faoliyatidagi samaradorligini cheklaydi, shuningdek, psixik barqarorlik va emotsional 
muvozanatni izdan chiqaradi. Tadqiqotda qo‘llanilgan diagnostik metodlar – psixometrik testlar, yarimstrukturali 
intervyular va kuzatuv asosida to‘plangan dalillar zamonaviy Maugli sindromini aniqlashda aniq mezonlar ishlab 
chiqish zaruratini asoslaydi. Bundan tashqari, zamonaviy psixokorreksion yondashuvlar, jumladan, kognitiv-
behavioral terapiya, art-terapiya, raqamli detoks va guruhiy psixoterapiya ushbu sindromni davolashda ijobiy 
natijalar bergani aniqlandi. Shuningdek, bu muammoning oldini olishda oilaviy psixologik muhitni mustahkam­
lash, raqamli gigiyena bo‘yicha ma’rifiy ishlarni kuchaytirish va ta’lim tizimida ijtimoiy-emotsional ko‘nikmalarni 
rivojlantirish muhim ekani ta’kidlanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

10.00.00

